
બ્રહ્મોવાચ -

જય દેવ મહાદેવ જયેશ્વર મહેશ્વર ।
જય સર્વગુણશ્રેષ્ઠ જય સર્વસુરાધિપ॥ ૧॥
જય પ્રકૃતિકલ્યાણિ  જય પ્રકૃતિનાયિકે  ।
જય પ્રકૃતિદૂરે  ત્વં જય પ્રકૃતિસુન્દરિ ॥ ૨॥
જયામોઘમહામાય જયામોઘમનોરથ ।
જયામોઘમહાલીલ જયામોઘમહાબલ॥ ૩॥
જય વિશ્વજગન્માતર્જય વિશ્વજગન્મયે ।
જય વિશ્વજગદ્ધાત્રિ જય વિશ્વજગત્સખિ॥ ૪॥
જય શાશ્વતિકૈશ્વર્યે જય શાશ્વતિકાલય ।
જય શાશ્વતિકાકાર જયશાશ્વતિકાનુગ॥ ૫॥
જયાત્મત્રયનિર્માત્રિ જયાત્મત્રયપાલિનિ ।
જયાત્મત્રયસંહર્ત્રિ  જયાત્મત્રયનાયિકે ॥ ૬॥
જયાવલોકનાયત્તજગત્કારણબૃંહણ । var જયાવલોકનોત્કૃષ્ટ
જયોપેક્ષાકટાક્ષોત્થહુતભુગ્ભુક્તમૌક્તિક॥ ૭॥
જય દેવાદ્યવિજ્ઞેયસ્વાત્મસૂક્ષ્મદૃશોજ્જ્વલે ।
જય સ્થૂલાત્મશક્ત્યેશેજય વ્યાપ્તચરાચરે॥ ૮॥
var સ્થૂલાત્મશક્ત્યંશવ્યાપ્તવિશ્વચરાચરે

જય નામૈકવિન્યસ્તવિશ્વતત્ત્વસમુચ્ચય ।
જયાસુરશિરોનિષ્ઠશ્રેષ્ઠાનુગકદમ્બક॥ ૯॥
જયોપાશ્રિતસંરક્ષાં સંવિધાનપટીયસી ।
જયોન્મૂલિતસંસારવિષવૃક્ષાઙ્કુરોદ્ગમે ॥ ૧૦॥

જય પ્રાદેશિકૈશ્વર્યવીર્યશૌર્યવિજૃમ્ભિણે  ।
જય વિશ્વબહિર્ભૂત નિરસ્તપરવૈભવ॥ ૧૧॥
જય પ્રણીતપઞ્ચાર્થપ્રયોગપરમામૃત ।
જય પઞ્ચાર્થવિજ્ઞાનસુધાસ્તોત્રસ્વરૂપિણે॥ ૧૨॥ var સુખસ્રોતઃસ્વરૂપિણે

જયતિ ઘોરસંસારમહારોગભિષગ્વર ।
જયાનાદિમલાજ્ઞાનતમઃપટલચન્દ્રિકે ॥ ૧૩॥
જય ત્રિપુરકાલાગ્ને જય ત્રિપુરભૈરવિ ।
જય ત્રિગુણનિર્મુક્તે જય ત્રિગુણમર્દિનિ  ॥ ૧૪॥
જય પ્રથમસર્વજ્ઞ જય સર્વપ્રબોધિક । var પ્રમથસર્વજ્ઞ
જય પ્રચુરદિવ્યાઙ્ગ  જય પ્રાર્થિતદાયિનિ  ॥ ૧૫॥
ક્વ દેવ તે પરં ધામ ક્વ ચ તુચ્છં ચ નો વચઃ ।
તથાપિ ભગવન્ ભક્ત્યા પ્રલપન્તં ક્ષમસ્વ મામ્॥ ૧૬॥
વિજ્ઞાપ્યૈવંવિધૈઃ સૂક્તૈર્વિશ્વકર્મા   ચતુર્મુખઃ ।
નમશ્ચકાર રુદ્રાય રુદ્રાણ્યૈ ચ મુહુર્મુહુઃ ॥ ૧૭॥
ઇદં સ્તોત્રવરં પુણ્યં બ્રહ્મણા સમુદીરિતમ્ ।
અર્ધનારીશ્વરં નામ શિવયોર્હર્ષવર્ધનમ્॥ ૧૮॥
ય ઇદં કીર્તયેદ્ભક્ત્યા યસ્ય કસ્યાપિ શિક્ષયા । var શુચિસ્તદ્ગતમાનસઃ ।
મહત્ફલમવાપ્નોતિ શિવયોઃ પ્રીતિકારણાત્॥ ૧૯॥
સકલભુવનભૂતભાવનાભ્યાં
જનનવિનાશવિહીનવિગ્રહાભ્યામ્ ।
નરવરયુવતીવપુર્ધરાભ્યાં
સતતમહં પ્રણતોઽસ્મિ શઙ્કરાભ્યામ્॥ ૨૦॥
॥ ઇતિ શ્રીશૈવે મહાપુરાણે વાયવીયસંહિતાયાં પૂર્વભાગે
શિવશિવાસ્તુતિવર્ણનં નામ પઞ્ચદશાધ્યાયે
અર્ધનારીશ્વરસ્તોત્રં સમ્પૂર્ણમ્॥

